
� La crisa finanziala greca, dominan-
ta en las lingias grossas da l’Occident,
e la regurdanza da la mazzacra a Sre-
brenica (9 da fanadur 1995) ha devià
l’attenziun d’in schabetg insolit en la
Peninsla balcanaisa: La visita uffizia-
la da chancelliera federala Angela
Merkel en la Bosnia-Erzegovina (var
3,6 milliuns olmas) ed en auters dus
pajais. A Sarajevo, chapitala dal pajais,
ha’la empermess a la regenza il sustegn da
la Germania e da l’Uniun europeica
(UE) per l’admissiun da quels stadis bal-
canais dal vest che na fan anc betg part
da l’UE. Il «Spiegel online» dals 9 da fa-
nadur rapporta: «Projects d’infrastructu-
ra sur ils cunfins duain gidar ils pajais da
la regiun a crescher ensemen (…). Il pro-
blem da la Bosnia-Erzegovina è sia spar-
tiziun en trais regiuns dominadas respec-
tivamain da Serbs, Croats e Bosniacs [is-
lamics].» La resistenza communistica
cunter la Croazia faschistica d’Ante Pa-
velic (1889–1959) aveva proclamà ils 29
da november 1943 il Stadi federativ da
Bosnia ed Erzegovina, numnà davent da
1946 Republica populara da Bosnia ed
Erzegovina, commembra da la Republi-
ca federala populara da Jugoslavia.
«L’emprim existeva il federalissem mo
sin il palpiri; la suprastanza da la Partida
communistica jugoslava, manada da Ti-
to [Josip Broz, 1892–1980], determi-
nava il destin dal pajais (…). Ils emprims
onns da pasch èn stads sumbrivads da la
persecuziun communistica dals cumpli-
zis effectivs u probabels dals occupants
[croats] cun  arrestaziuns en masssa, ter-
rur e mazzacras (…). Il 1961 (…) ha Ivo
Andric [1892–1975], scriptur da la Bos-
nia, survegnì il Premi Nobel da litteratu-
ra (…) per ses roman ‘La punt da la Dri-
na’ (…). Blers critics al reproschavan da
falsifitgar il maletg istoric dals Bosniacs
islamics. El era Croat, ma sa numnava
sez Serb» (1).

L’agressiun serba
La vieuta europeica da 1990 ha influen-
zà era la Jugoslavia federala. Il 1991 èn 
Slovenia e Croazia sa decleradas indepen-
dentas; oz èn domaduas commembras da 
l’UE. Ils 9 da schaner 1992 ha in’assam-
blea serba proclamà ina Republica serba 
da Bosnia-Erzegovina. «Ils 29 da favrer 

ed 1. da mars han quels Serbs boicottà il 
referendum davart l’independenza da la 
Bosnia (…). 99,4% da votantas e votants 
han vuschà per ina Bosnia-Erzegovina 
independenta (…). Sin quai ha president 
Alija Izetbegovic [1925–2003] proclamà 
sia independenza» (2). D’avrigl èn trup-
pas serbas da var 60000 umens penetra-
das en Bosnia-Erzegovina, plinavant var 
35000 voluntaris serbs che sa numnavan 
sezs «tschetnics» («partisans») e tschients 
mercenaris, cunzunt russ. La Societad 
per pievels smanatschads resumescha sco 
suonda ils malfatgs da las truppas serbas 
en la Bosnia-Erzegovina occupada:
– «I han endrizzà passa tschient camps da 
concentraziun, d’internament e da viola-
ziuns cun passa 200000 praschuniers ci-
vils;
– mazzà millis praschuniers en camps da
concentraziun (…);
– arrestà e mazzà sistematicamain com-
members da las elitas academicas e poli-
ticas;
– fatg fugir e chatschà davent var 2,2 mil-
liuns Bosniacs (…);
– entscherclà, fomentà, bumbardà e per
part liquidà 500 000 Bosniacs en las
uscheditgas zonas da protecziun da
l’ONU;

– bumbardà la zona da protecziun da Sa-
rajevo durant quasi quatter onns, maz-
zond var 11000 umans, t. a. 1500 uffants
(…);
– violà fin 30000 Bosniacas islamicas
(…);
– mazzà 8372 Bosniacs en la citad da Sre-
brenica – cunzunt umens e giuvens, den-
tant era 560 femnas;
– mazzacrà var 150000 umans tar ‘purifi-
caziuns etnicas’;
– demolì sistematicamain tschients vitgs
e quartiers;
– destruì tuttafatg la cultura materiala is-
lamica e per gronda part era la catolica, t.
a. 1347 moscheas, 69 scolas islamicas (…)
e 442 auters bajetgs sacrals islamics, sco
era fin a 500 baselgias e bajetgs catolics
(…);
– fatg praschuniers e malduvrà sco scuts
umans da protecziun 284 schuldads da
l’ONU (…).

Marek Edelman († 2009), [pli baud il
giuven] schef dals cumbattants da la resis-
tenza en il ghetto da Varsovia (1943), ha
crititgà: ‘L’Europa n’ha emprendì nagut
da l’holocaust. Ins n’ha fatg nagut per
metter fin a las mazzacras. Quai che suc-
ceda en Bosnia-Erzegovina è ina victoria
postuma da Hitler’» (3). Ils 27 da fanadur

1995, paucs dis suenter la mazzacra da
Srebrenica (ils 9) ha l’anteriur primminis-
ter polac Tadeusz Mazowiecki (1927–
2013) «stigmatisà la passivitad da la cumi-
nanza internaziunala en fatscha als Serbs
da Bosnia e las atrocitads che lezs han
commess, cunzunt a Srebrenica» (4).

Vardad e gistia spetgan anc adina
«The Economist» dals 11 da fanadur fa bi-
lantscha: «La mazzacra dals umens da Sre-
brenica (…) è il mender malfatg commess
en Europa dapi 1945 (…). Ils 8 da fana-
dur 2015 ha in veto russ refusà ina resolu-
ziun preschentada da la Gronda Bretagna
al Cussegl da segirezza da l’ONU per con-
demnar il genocidi da Srebrenica e sia sne-
gaziun (…). Blers Serbs da Bosnia e da
Serbia snegan u bagatelliseschan ils fatgs
da Srebrenica. Ils schefs serbs sbittan il
pled ‘genocid’ (…). Ins di a blers uffants
serbs da Bosnia che Mladic, il chau da la
mazzacra, saja stà in erox, schebain ch’el
stat uss avant dretgira a Den Haag per
malfatgs monstrus» (p. 25). «Der Stan-
dard» (Vienna) dals 8 da fanadur punc-
tuescha: «Lezza giada avevan schuldads
ollandais da l’ONU surlaschà Srebrenica
senza cumbatter als agressurs cumandads
da general Mladic. Diesch commembers

dal Cussegl da segirtad han sustegnì [ils 8
da fanadur 2015] il project britannic da
resoluziun; quatter (Angola, China, Nige-
ria e Venezuela) han s’abstegnids; mo la
Russia, cun ses dretg da veto, ha vuschà
‘na’ (…). Lezza è ina stretga alliada da la
Serbia; questa era sa drizzada cleramain
cunter il text. Il project da resoluziun ave-
va agità ordvart la glieud da Beograd ed ils
Serbs da Bosnia. La Serbia manegiava che
lez text prendia en mira l’entir pievel serb
sco culpaivel da genocid (…). Il Tribunal
penal da l’ONU per l’anteriura Jugoslavia
e la Curt internaziunala da giustia a Den
Haag resguardavan dentant la mazzacra
da Srebrenica sco in genocid (…). Peter
Wilson, ambassadur britannic tar l’ONU,
ha declerà: ‘Mes pajais sa revoltescha cun-
ter lez veto. L’agir da la Russia disfamescha
la memorgia dals umans morts durant
quel genocid. Moscau sto declerar quai a
las famiglias da las otgmilli unfrendas.’ Sa-
mantha Power, ambassadura dals Stadis
unids, ha ditg: ‘Nus avain fatg tut il pus-
saivel per vegnir encunter a la Russia. Nus
n’avain gnanca numnà il culpaivel. Ma la
Russia n’accepta nagin cumpromiss. Quai
è in veto cunter fatgs accumpagnads da
tschientmillis documents, fotografias e
cumprovas giudizialas.» Ils presidents da
la Serbia (strusch 7,2 milliuns olmas) e da
la republica serba en Bosnia (1326991 ol-
mas) han percunter salidà il veto russ en il
Cussegl da segirtad. John Dalhuisen,
schef dal program Europa ed Asia centra-
la d’Amnesty International, commente-
scha: «Srebrenica fa endament cun forza
che l’uman po commetter las mendras or-
rurs e che la cuminanza internaziunla n’ha
betg pudì prevegnir ad in genocid che è sa
splegà publicamain» (5). Il Parlament eu-
ropeic ha declerà ils 11 da fanadur di da
commemoraziun dal genocidi per l’entira
UE.

La levada ei nossa cardientscha
sin seveser nossa speronza,
la regurdientscha nossa carezia.

Annunzia da mort 
ed engraziament

Il Diu bundateivel ha clamau ord questa veta nossa cara 
onda e madretscha

Josefa Alig
1-3-1925 – 17-7-2015

Suenter cuorta maldispostadad ha ella bandunau nus en tutta ruasseivladad en la Casa 
sogn Martin a Trun.

En tgeua malencurada
Nevs e niazas

In cordial engraziament drizzein nus a tut tgi ch’ei sentupau en amicabladad cun nossa 
onda Josefa duront sia veta. Nus engraziein a tuts che han visitau e dumandau suenter 
ella duront il davos onn. In Dieus paghi admettein nus al miedi dr. Martin Tomaschett ed 
al persunal dalla Casa sogn Martin a Trun.

Il survetsch divin e la sepultura dall’urna han liug mardis, ils 21-7-2015 allas 14.00 a Trun.

L’urna sesanfla naven dallas 11.00 en baselgia parochiala.

Adressa da malencurada
Sep Antoni Decurtins
Via Gravas 29
7166 Trun

